
ОАК Рўйхати 
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

mailto:scienceproblems.uz@gmail.com
https://t.me/scienceproblems_uz

Kirish. Oʻzbekiston miqyosida tosh davri jamoalari moddiy madaniyatini oʻrganishda 

Fargʻona vodiysining alohida oʻrni bor. Voha landshaft, iqlimiy sharoitiga koʻra, oʻziga xos 

mintaqa boʻlib, togʻ, togʻ yon bagʻirlari va pasttekisliklardan iboratdir. Bu ekologik xususiyat 

vodiyning ibtidoiy jamoalari moddiy madaniyatida ham oʻz aksini topgan. 

Fargʻona vodiysida tosh davri taraqqiyoti soʻnggi bosqichlari boʻlgan mezolit va neolit 

davrlarida ham odamzod uzluksiz ravishda yashab oʻziga xos moddiy madaniyat yaratganliklari 

aniqlangan [5; 6, C. 304]. Xususan, mezolit davri jamoalari togʻ, togʻ yon bagʻri hududlarini 

mezolit davri soʻnggi bosqichi va neolit davri jamoalari esa vodiyning pasttekislik mintaqalarini 

oʻzlashtirib yashaganlar. Albatta, vodiyning bu holatda odamzod tomonidan oʻzlashtirilishi 

ham Markaziy Osiyo miqyosida inson yashashi uchun qulay iqlimiy sharoit yuzaga 

kelganligidan dalolat beradi. Qadimda togʻ mintaqalari daralaridan oqib kelgan suvlar yirik 

daryolar, soylar hosil qilib, bu hodisa vodiyning markaziy tumanlarida oʻziga xos koʻl 

havzalarini bunyod etgan. Asrlar oʻtishi bilan bu suv havzalari qurib qolgan yoki shoʻrlab ketgan 

yirik botiqlar hosil qilgan. Shu nuqtai nazardan qaraganda, aksariyat neolit jamoalari avvallari 

mavjud koʻllar atrofida makon qurib yashaganlar. 

Adabiyotlar tahlili va metodologiya. Qayd etish lozimki, Fargʻona vodiysi tosh davri 

jamoalari moddiy madaniyatiga tegishli boʻlgan dastlabki maʼlumotlar oʻtgan asrning 50-yillari 

oʻrtalariga toʻgʻri keladi. Jumladan, B. Z. Gamburg va N. G. Gorbunovalarning Damkoʻl atroflarida 

amalga oshirgan tadqiqotlari natijalari muhim ahamiyat kasb etgan. 1963–64-yillar mobaynida 

Y. A. Zadneprovskiy vodiyning markaziy sarhadlarida keng koʻlamda tadqiqot olib borib, 21 ta 

tosh davriga oid makonlar kashf etishga muvaffaq boʻldi [3, C. 35-39]. Keyingi yillarda esa neolit 

davri jamoalari madaniyati tadqiqoti ishlari asosan Oʻ. I. Islomov va V. I. Timofeyevlar 

tomonidan bajarilib, ilmiy natijasi “Markaziy Fargʻona” neoliti oʻziga xos mustaqil madaniyat 

ekanligi isbotlanishi va fanga kiritilishi bilan belgilanadi [6, C. 304]. 

Natijalar va muhokama. Mazkur madaniyatga tegishli makonlar (hozirgi kunda 

ularning soni 80 dan ortiq) vodiyning turli sarhadlari boʻylab topib oʻrganilgan. Xususan, 

vodiyning shimoliy qismida – Madyar guruhi, shimoli-sharqiy qismida – Sariqsuv, Mingbuloq 

guruh makonlari, janubiy qismida – Zambar, Taypoq, Sigirchilik, Yangisuv guruhi makonlari, 

markaziy qismida esa Yangi qadam, Dorazkoʻl, Xonobod guruhlari makonlari oʻrganilgan. 

Markaziy Fargʻona jamoalariga tegishli boʻlgan makonlar madaniy qatlamlari asl holatda 

saqlanib qolmagan, ularning maydon sathlari ham unchalik yirik emas. Shu xususiyatlarni 

inobatga olgan holda tadqiqotchilar ularni jamoalar mavsumiy xarakterdagi manzilgohlar 

boʻlishgan, deb hisoblaydilar [6, C. 107]. 

Yuqorida zikr etganimizdek, Markaziy Fargʻona madaniyati ham oʻziga xos 

xususiyatlarga ega boʻlib, bu holat tosh industriyasida namoyon boʻlgan koʻrinadi. Markaziy 

Fargʻona mezolit va neolit jamoalari makonlari tosh industriyasi paraqali va mikroparaqali 

industriya hisoblanadi. Bu jamoalar neolit davri taraqqiyoti boshlangʻich bosqichlarida 

uchirindilardan yasalgan qurollar salmogʻi yuqori boʻlgan boʻlsa, keyingi taraqqiyot 

bosqichlarida esa tosh qurollarining aksariyati paraqalardan yasalgan. Paraqali qurollarning 

80-90 foizini mikroparaqalardan yasalgan qurollar tashkil etadi. Mikroparaqalardan yasalgan 

bu turdagi qurollarning yuqori koʻrsatkich salmogʻi, Markaziy Osiyoda tadqiq etilgan bironta 

neolit jamoalari madaniyatida kuzatilmagan. Markaziy Fargʻona madaniyati tosh 

industriyasining yana bir xususiyati shundaki, tosh buyumlari ichida qayta ishlov berilgan tosh 

qurollar koʻpchilikni tashkil qiladi, ishlab chiqarish chiqindilari salmogʻi esa kamroq. 

Uchirindilardan yasalgan tosh buyumlar tosh ashyolari umumiy sonining 15-30 foizini tashkil 

etadi. Shu sababli, Markaziy Fargʻona jamoalari makonlaridan uchirindilar ajratib olingan tosh 

oʻzaklar nisbatan kamroq kuzatiladi. Ayniqsa, Obishir madaniyatiga tegishli makonlardan bu 

turdagi oʻzaklar koʻplab topilgan [6, C. 106-107]. 

Shuning uchun ham bu xususiyatlar Markaziy Fargʻona madaniyatini alohida mustaqil 

madaniyat sifatida ajratilishiga asos boʻldi. Tosh uchirindilaridan yasalgan qurollar ham 

qiziqarli boʻlib, asosan turli shakl-shamoilga ega boʻlgan qirgʻichlar, teshgich va keskich 

qurollar serob taqdim qilingan. Ponasimon qurollar ham turkum holda mavjud. Yoki old 

tomoniga ishlov berilgan tosh oʻzaklari, tik, baland ichki maydonga ega boʻlgan qirgʻichlar, 

shuningdek kam miqdorda boʻlsa-da, qayroqtosh qurollari borligi ham madaniyatning oʻziga 

xos xususiyatini belgilashda muhim omildir. Markaziy Fargʻona jamoalari madaniyatiga 

geometrik shakldagi mikrolitlar xos emas. Faqatgina, juda kam sonli segment va trapetsiya 

koʻrinishidagi mikrolit qurollar uchratildi, xolos. Yuqorida zikr etilgan uchirindilardan yasalgan 

qurollar oʻz shakli va ishlov berilish uslublari hamda turmushda qoʻllanilgan funksiyasi 

boʻyicha Markaziy Osiyo togʻ mintaqasi mezolit-neolit jamoalari moddiy madaniyatiga xosdir. 

Markaziy Fargʻona jamoalariga tegishli makonlar tadqiqoti jarayonida sopol buyum 

parchalari deyarli topilmagan. Biroq, zeb-ziynatlar, taqinchoq-bezaklar koʻplab uchraydi. Bu 

taqinchoqlarning aksariyati kichik, yupqa qayroqtoshlardan yasalgan. Koʻpchiligining uch 

qismida taqib yurish uchun parmalash yoʻli bilan hosil qilingan teshikchalari ham bor. Ular 

yasalishi, ishlatilgan materiali, shakli, ishlov berilish uslubi bilan Quyi Zarafshon vohasi, 

Qizilqum ichki hududlaridagi Kaltaminor hamda Oʻrta Zarafshon vohasidagi Sazagʻon jamoalari 

taqinchoqlariga juda oʻxshash [2, C. 75]. 

Markaziy Fargʻona choʻllaridan soʻnggi vaqtlarda 80 dan ortiq neolit davri makonlari 

topilgan boʻlib, ular fanda Markaziy Fargʻona madaniyati deb nomlanadi. 

Markaziy Fargʻona neolit yodgorliklari jumlasiga Zambar 1, 3, Yangiqadam 12,14, 16,19, 

23, 35, Dorozkoʻl 1,2, Sariqsuv, Mingbuloq, Uzunkoʻl 1,5, Toypoq 2, 4, 6, 7, 8, 9, 10, 11, 12, 

Yangisuv, Goʻrtepa, Sigirchilik, Damkoʻl, Madyor 1, 2, 3, 4, 8, 16, Bosqum 1–4 kabi joy-

makonlarni kiritish mumkin. Mazkur joy-makonlardan uchirindi va mayda parrakchalar olish 

uchun moʻljallangan nukleuslar, har xil qirgʻichlar, teshgichlar, parra va parrakchalar, oʻroq-

randalar, tosh choʻqmorlar, ushatgichlar, tosh pichoqlar, simmetrik trapetsiyalar topilgan. Ayni 

vaqtda joy-makonlardan uchli tosh qurollar, siniqlar, toshdan yasalgan taqinchoqlar va 

yorgʻuchoqlar ham topilgan. Ularning aksariyati har xil rangdagi chaqmoqtosh, slanets va daryo 

toshlaridan yasalgar boʻlib, baʼzi qurollarga ikki bor ishlov berilgan. 

Shuni ham aytib oʻtish kerakki, baʼzi joy-makonlardan bir necha qurolni oʻzida 

mujassamlashtirgan qurollar va nihoyat ikki tomoniga ishlov berilgan kamon oʻqlarining 

uchlari – paykonlar topilganligi diqqatga sazovordir. 

Uchirindi va qurollarning aksariyatiga ishlov berilib, retushlangan. Markaziy 

Fargʻonaning turli hududlaridan topilgan tosh buyumlar va qurollar, shuningdek, bezak-

taqinchoqlar bir-biriga oʻxshashligi bilan diqqatga sazovor. Mazkur joy-makonlarda qadamalar 

sifatida foydalanilgan mayda parrakchalar keng tarqalgan. 

Neolit davri kishilari oʻz qurollarini chaqmoqtosh, xalsedon va loyli chaqmoqtoshdan 

yasaganlar. Ular har xil toshlardan xilma-xil bezak buyumlari – taqinchoqlar yasaganlar. Ammo 

bu yerlardan negadir sopol idishlar va ularning parchalari topilmagan. 

Markaziy Fargʻona madaniyati yodgorliklarining hammasi bir davrga mansub emas, 

albatta. Mazkur madaniy yodgorliklarning aksariyati otish davriga – mezolitning oxirgi va 

neolitning boshlariga mansub boʻlib, miloddan avvalgi VI mingyillikning oxiri va V 

mingyilliklarga mansub boʻlishi mumkin. Ammo Markaziy Fargʻonaning shimoliy chekkasidan, 

yaʼni Madyor 3,4 va boshqalardan topilgan qurollarning aksariyati soʻnggi neolit davriga, yaʼni 

miloddan avvalgi IV–III ming yilliklarga mansub boʻlishi mumkin. 

Markaziy Fargʻona neolit jamoalari moddiy madaniyatining tadqiqotida mazkur 

jamoalar oʻzlariga xronologik jihatdan tengdosh boʻlgan qoʻshni jamoalar bilan oʻzaro madaniy 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 10 (3)-2023 

 

38 

aloqada boʻlganliklari borasida maʼlumot beruvchi manbalar qoʻlga kiritilgan. Ibtidoiy 

jamoalarning oʻzaro qoʻni-qoʻshnichilik madaniy aloqada boʻlganliklari masalasini oʻrganish 

eng dolzarb masala boʻlib, soha mutaxassislarining doimiy diqqat markazida boʻlgan. Maʼlumki, 

neolit jamoalari ham bir mintaqa, tabiiy sharoit, landshaft bilan chegaralanib yashab 

qolmasdan, qoʻshni jamoalar bilan yaqindan aloqada boʻlishgan, bir-birlarining moddiy 

madaniyati, u yoki bu jihatlarini oʻzlashtirgan. Bu madaniy aloqalar avvalo ularning tosh 

qurollari, sopol idishlari, taqinchoq, zeb-ziynatlari va turar joylarida namoyon etilgan. 

Sazagʻon jamoalari tosh industriyasida Markaziy Osiyo togʻ mintaqasi neolit jamoalari 

moddiy madaniyatiga xos qurollar mavjud hamda paraqa qismi mikroparaqalar salmogʻi 

jihatdan Markaziy Fargʻona jamoalari madaniyatiga yaqin. Markaziy Fargʻona neolit jamoalari 

moddiy madaniyati asosiy tadqiqotchisi Oʻtkir Islomov oʻz izlanishlarida mazkur jamoalar 

madaniyatining qoʻshni Tojikiston hududi Hisor neolit jamoalari, Oʻrta Zarafshon vohasi 

Sazagʻon jamoalari madaniyatlari bilan baʼzi jihatlari xususida madaniy oʻxshashliklari borligi 

haqida dalillar keltirgan [6, C. 108-109]. 

Taʼkidlash joizki, oʻz vaqtida tadqiqotchilar tomonidan Markaziy Fargʻona va Sazagʻon 

madaniyati Markaziy Osiyo togʻ mintaqasi umumneolit madaniyatlari tarkibiga kiruvchi, lekin 

ikkalasi ham oʻziga xos xususiyatlarga ega boʻlgan mustaqil madaniyatlar deb eʼtirof etilgan edi 

[6, C. 305]. Oʻrni kelganda aytish kerakki, bu ikkala madaniyatning bir-biridan joʻgʻrofiy 

joylanishi jihatdan, oraliq masofa nuqtai nazaridan uzoq masofada joylashganligiga qaramay, 

ularning oʻzaro moddiy madaniyati oʻxshashliklariga yordam bergan yana bir xususiyat 

borligini keltirish mumkin. Bu ularning togʻ mintaqasi, ikkinchi tomondan pasttekislik 

mintaqasi oʻrtasidagi oraliq mintaqada (togʻ yon bagʻrlari) joylashganligi va oʻziga xos bir xil 

ekologik sharoitga ega boʻlganligi bilan izohlanadi. 

Markaziy Fargʻona koʻllari yoqasida yashagan ibtidoiy qabilalarning xoʻjaligi oʻzlaridan 

oldin yashagan mezolit qabilalari xoʻjaligidan katta farq qilmay, ular ham ovchilik, termachilik 

va baliqchilik bilan kun kechirishgan boʻlishi mumkin. Ushbu madaniyatda ishlab chiqarish 

xoʻjaligiga taalluqli boʻlgan tosh qurollar uchratilmagan [4, Б. 78-79]. Shuningdek, makonlar 

chegaralari maydon sathi ham yuqorida taʼkidlaganimizdek, mayda boʻlganligi holati bu yerda 

qisqa muddatli manzilgohlar boʻlganidan bu jamoalar hamon termachilik va ovchilik, yaʼni 

oʻzlashtirma xoʻjalik bilan shugʻullanganlar degan xulosani bildirish mumkin. 

Lekin keyingi yillarda olib borilgan tadqiqotlarda Markaziy Fargʻona neolit davri 

jamoalari oʻzlashtiruvchi xoʻjalikdan ishlab chiqaruvchi xoʻjalikka oʻtganliklari borasidagi 

mulohazalar ham oʻrtaga chiqdi [7, C. 44-58]. Bu esa ilmiy qarashlarda yangi tadqiqotlar olib 

borish zaruratini ham oʻrtaga chiqarmoqda. 

Markaziy Fargʻona hududida joylashgan neolit davri yodgorliklarini qayta tadqiq etish 

esa soʻnggi yillarda jadal oʻzlashtirilib borayotgan yerlarda tobora murakkab boʻlib bormoqda. 

Chunki, 2018-yilning 6-aprelida qabul qilingan PQ-3657 qaroriga koʻra, Fargʻona vodiysida 

baliqchilik xoʻjaligini rivojlantirish asnosida, aynan, Markaziy Fargʻona choʻl barxanlari oʻrnida 

koʻplab baliq boqish suv havzalari barpo etilgan. Hisoblarga koʻra, 1986–2020-yillar oraligʻida, 

yaʼni 36 yil davomida 13 ta izolyatsiya qilingan hududdagi 235 km2 maydondan 23,27 km2 

igina, yaʼni 1/10 qismigina tegilmagan holda qolgan [1, C. 19]. Bu albatta, mazkur hududning 

landshafti, balki hayvonot va nabotot dunyosini oʻzgarishiga ham sabab boʻlgan. 

Xulosa. Xulosa sifatida aytish mumkinki, Markaziy Fargʻona neolit jamoalari moddiy 

madaniyati kelib chiqish ildizlari mahalliy madaniyatlar negizida, yaʼni Obishir mezolit 

jamoalari madaniyati bagʻrida shakllangan. Biroq, mazkur madaniyat taraqqiyotining soʻnggi 

bosqichi jamoalari moddiy madaniyatiga oid makonlar deyarli topib oʻrganilmagan. Yuqorida 

zikr etilgan tadqiqotlar natijasida, Fargʻona vodiysi ham neolit davrida tosh davri jamoalarining 

uzluksiz madaniyati boʻlganligi va bu madaniyat oʻziga xos xususiyatlarga ega ekanligini 

koʻrsatadi. Shuning uchun ham Markaziy Fargʻona neolit davri yodgorliklari va hududdagi 

qolgan tabiiy landshaftni boricha saqlab qolish va kelajak avlodga qoldirish zarur. 

